
	1. ՀՀ էկոնոմիկայի նախարարություն
	09.08.2022թ.

	
	01/12806-2022

	Ի պատասխան Ձեր 2022 թվականի հուլիսի 26-ի թիվ 01/5-5/52850-2022 գրության՝ քննության առնելով «Փոխհամաձայնեցման ընթացակարգի միջոցով հարկային հարցերով վեճերի լուծման կարգը և ժամկետները սահմանելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ), առաջարկում ենք հետևյալը․
	


	1․ Հավելվածի 1-ին կետում «ընթացակարգերը» բառն անհրաժեշտ է փոխարինել «ընթացակարգերի հետ կապված հարաբերությունները» բառերով՝ համաձայն «Նորմատիվ իրավական ակտերի մասին» օրենքի պահանջների։
	1․ Չի ընդունվել։ 
«Փոխհամաձայնեցման ընթացակարգ»   
տերմինը, ինչպես նաև խնդրո առարկա  
Նախագիծը հիմնված է միջազգային մոդելային   տարբերակի հիման վրա, ուստի Նախագծում չի կատարվել առաջարկվող փոփոխությունը։

	2․ Հավելվածի 9-րդ կետում անհրաժեշտ է հստակ սահմանել դիմումը մերժելու իրավական հիմքերը։ Այդ առումով հավելվածի 4-րդ կետում արդեն սահմանված է, որ սահմանված ժամկետում դիմում չներկայացնելը կարող է հիմք հանդիսանալ հարկային մարմնի կողմից դիմումը մերժելու համար։ Այդ կապակցությամբ անհրաժեշտ է հստակ սահմանել դիմումը մերժելու բոլոր իրավական հիմքերը։ Հարկ է նշել նաև, որ դիմումը մերժելը պետք է ձևակերպել որպես պարտականություն, այլ ոչ թե իրավունք։ Այդ առումով հավելվածի 4-րդ կետը լրամշակման կարիք ունի, քանի որ այն կոռուպցիոն ռիսկեր է պարունակում։ 
	 2․ Ընդունվել է։
Նախագծում կատարվել է                     համապատասխան  
 փոփոխություն։

	3․ Նախագծի 31-րդ կետում անհրաժեշտ է հստակեցնել դրույթների խմբագրությունը։ Մասնավորապես, նշված կետում օգտագործվում է «հարկային պարտավորությունների հաշվարկման հետաձգում կամ կասեցում» արտահայտությունը, իսկ նույն կետի 2-րդ նախադասությունում նշվում է, որ հարկային մարմինը կարող է ընդունել հարկային պարտավորությունների հաշվարկման կասեցման և(կամ) հետաձգման որոշում։ Այդ առումով ներքին հակասություններից խուսափելու համար անհրաժեշտ է խմբագրել նշված կետը՝ համաձայն «Նորմատիվ իրավական ակտերի մասին» օրենքով սահմանված օրենսդրական տեխնիկայի պահանջների։
	 3․ Ընդունվել է։
Նախագծում կատարվել է  համապատասխան փոփոխություն։

	2. ՀՀ ֆինանսների նախարարություն
	12.08.2022թ.

	
	01/2-5/13931-2022

	Ս. թ. հուլիսի 26-ի Ձեր թիվ 01/5-5/52850-2022 գրությամբ ներկայացված՝ Հայաստանի Հանրապետության վարչապետի 2022 թվականի հուլիսի 11-ի թիվ 806-Ա որոշմամբ հաստատված միջոցառումների ցանկի 1-ին կետի կատարումն ապահովելու նպատակով մշակված` «Փոխհամաձայնեցման ընթացակարգի միջոցով հարկային հարցերով վեճերի լուծման կարգը և ժամկետները սահմանելու մասին» Հայաստանի Հանրապետության կառավարության որոշման նախագծի վերաբերյալ հայտնում ենք, որ դիտողություններ և առաջարկություններ չկան:  
	

Ընդունվել է ի գիտություն։
 


	3. ՀՀ արդարադատության նախարարություն
	20.09.2022թ.

	
	/27․3/41442-2022

	Ի պատասխան Ձեր՝ 2022 թվականի օգոստոսի 29-ի թիվ 01/19-9/61814-2022 գրության՝ կից ներկայացնում ենք «Փոխհամաձայնեցման ընթացակարգի միջոցով հարկային հարցերով վեճերի լուծման կարգը և ժամկետները սահմանելու մասին» Հայաստանի Հանրապետության կառավարության որոշման նախագծի վերաբերյալ Հայաստանի Հանրապետության արդարադատության նախարարության պետական փորձագիտական եզրակացությունը։         
	



	1. «Փոխհամաձայնեցման ընթացակարգի միջոցով հարկային հարցերով վեճերի լուծման կարգը և ժամկետները սահմանելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ)    1-ին կետով նախատեսվում է սահմանել կրկնակի հարկումը բացառելու մասին միջազգային համաձայնագրերի դրույթների կիրառման ժամանակ հարկային մարմինների միջև ի հայտ եկած հարկային հարցերով վեճերի լուծման նպատակով փոխհամաձայնեցման ընթացակարգի միջոցով հարկային հարցերով վեճերի լուծման կարգը և ժամկետները՝ համաձայն հավելվածի (այսուհետ՝ Հավելված): Նախագծի նախաբանում որպես լիազորող նորմ հղում է կատարվել Հայաստանի Հանրապետության հարկային օրենսգրքի (այսուհետ՝ Օրենսգիրք) 377-րդ հոդվածի 3-րդ մասին, համաձայն որի՝ փոխհամաձայնեցման ընթացակարգի միջոցով հարկային հարցերով վեճերի լուծման կարգը և ժամկետները սահմանում է Կառավարությունը։ 
Հավելվածի 3-րդ կետի համաձայն՝ Հայաստանի Հանրապետության ռեզիդենտ ֆիզիկական անձը կամ ռեզիդենտ կազմակերպությունը (այսուհետ՝ Դիմող) կարող է, Համաձայնագրով նախատեսված կարգով, Ընթացակարգ սկսելու դիմում (այսուհետ՝ Դիմում) ներկայացնել Հայաստանի Հանրապետության իրավասու մարմնին (այսուհետ՝ Հարկային մարմին), որի արդյունքում, Օրենսգրքի 377-րդ հոդվածի 2-րդ մասի համաձայն` կարող է սկսվել Ընթացակարգ Հայաստանի Հանրապետության և օտարերկրյա հարկային մարմնի միջև, եթե երկու երկրների միջև առկա է Համաձայնագիր:
Միևնույն ժամանակ, Հավելվածի մի շարք կետերով նախատեսվել են կարգավորումներ դիմումին կից ներկայացվող փաստաթղթերի և տեղեկությունների վերաբերյալ, մասնավորապես՝ համաձայնագրի կողմ հանդիսացող մյուս երկրի իրավասու մարմնի անունը և առկայության դեպքում, տարածքային հարկային մարմնի անվանումը, ում կողմից իրականացված գործողությունները հանգեցրել կամ կարող են հանգեցնել հարկման, որը չի համապատասխանում համաձայնագրի դրույթներին, ինչպես նաև համաձայնագրի այն հոդվածը, որի դրույթները Դիմողի կարծիքով խախտվել կամ չեն կիրառվել, այդ դրույթների կիրառման վերաբերյալ Դիմողի մեկնաբանությունները: Բացի այդ, նախատեսվել են Դիմողի կողմից ներկայացված դիմումի վերաբերյալ Հարկային մարմնի կողմից ընթացք տալու կամ մերժելու վերաբերյալ կարգավորումներ: Այս կապակցությամբ հարկ է նկատի ունենալ Օրենգրքի 377-րդ հոդվածի 2-րդ մասը, համաձայն որի՝ փոխհամաձայնեցման ընթացակարգ կարող է սկսվել Հայաստանի Հանրապետության կամ օտարերկրյա հարկային մարմնի առաջարկով, եթե երկու երկրների միջև առկա է կրկնակի հարկումը բացառելու մասին գործող համաձայնագիր։ Բացի այդ, Օրենսգրքի 378-րդ հոդվածի համաձայն՝ այն դեպքում, երբ կրկնակի հարկումը բացառելու մասին վավերացված միջազգային պայմանագրի համաձայն, ռեզիդենտ կազմակերպությունը կամ ռեզիդենտ ֆիզիկական անձը տեղեկանում է, որ հարկային մարմնի կամ կրկնակի հարկումը բացառելու մասին միջազգային պայմանագրի կողմ համարվող երկրի ռեզիդենտ գործընկերոջ գործողությունների արդյունքում վերահսկվող գործարքի հարկումը կարող է չհամապատասխանել համապատասխան կրկնակի հարկումը բացառելու մասին վավերացված միջազգային պայմանագրի դրույթներին, ապա ռեզիդենտ կազմակերպությունը կամ ռեզիդենտ ֆիզիկական անձը կարող է դիմում ներկայացնել հարկային մարմին և խնդրել, որ գործը լուծվի փոխհամաձայնեցման ընթացակարգի միջոցով:
Փոխհամաձայնեցման ընթացակարգի միջոցով գործի լուծման կարգը սահմանում է Կառավարությունը:
2022 թվականի մարտի 23-ին «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» օրենքի 28-րդ հոդվածով Օրենսգրքի 378-րդ հոդվածը շարադրվել է նոր խմբագրությամբ: Նույն օրենքի 31-րդ հոդվածի 2-րդ մասի համաձայն՝ նշված փոփոխությունն ուժի մեջ է մտնելու 2024 թվականի հունվարի 1-ից: 
	Վերոնշյալ դրույթներից բխում է, որ Օրենսգրքի գործող երկու տարբեր հոդվածներով ՀՀ կառավարության համար սահմանված են երկու տարբեր լիազորող նորմեր, մասնավորապես՝ փոխհամաձայնեցման ընթացակարգի միջոցով հարկային հարցերով վեճերի լուծման կարգը սահմանելու և փոխհամաձայնեցման ընթացակարգի միջոցով գործի լուծման կարգը սահմանելու համար, ընդ որում, հարկային հարցերով վեճերի լուծման գործընթացը կարող է սկսվել հարկային մարմնի առաջարկով, իսկ փոխհամաձայնեցման ընթացակարգի միջոցով գործի լուծման գործընթացը՝ ռեզիդենտ կազմակերպության կամ ռեզիդենտ ֆիզիկական անձի դիմումի հիմքով: Տվյալ դեպքում, Հավելվածը պարունակում է դրույթներ, որոնք ենթակա են կարգավորման փոխհամաձայնեցման ընթացակարգի միջոցով գործի լուծման կարգով: Նշվածը հաշվի առնելով՝ գտնում ենք, որ Նախագիծն ունի վերանայման կարիք:
Միևնույն ժամանակ, նկատի ունենալով լիազորող նորմը և նախագծի վերնագիրը՝ անհրաժեշտ է Նախագծի 1-ին կետի «կրկնակի հարկումը բացառելու մասին միջազգային համաձայնագրերի դրույթների կիրառման ժամանակ հարկային մարմինների միջև ի հայտ եկած հարկային հարցերով վեճերի լուծման նպատակով» բառերը հանել:
	1. Ընդունվել է։
Նախագծում կատարվել է համապատասխան փոփոխություններ։ 
Փոփոխվել է նաև Որոշման ուժի մեջ մտնելու ժամկետը, որպեսզի Օրենսգրքի 378--րդ հոդվածի նոր խմբագրությունը նույնպես ուժի մեջ մտնի և լիազորորղ նորմերի տարընթերցում չառաջանա։



	2. Հավելվածի 4-րդ կետի համաձայն՝ Համաձայնագրով սահմանված ժամկետի ավարտից հետո Դիմում ներկայացնելը հիմք է հանդիսանում Հարկային մարմնի կողմից Դիմումը մերժելու համար: Առաջարկում ենք դիտարկել նշված կանոնից բացառություն սահմանելու հարցն այն դեպքերում, երբ Համաձայնագրով սահմանված ժամկետը բաց է թողնվում հարգելի պատճառով:
	2․ Չի ընդունվել։ 
Փոխհամաձայնեցման ընթացակարգը իրականացվում է երկու և ավելի իրավասու մարմինների համատեղ փոխգործակցության արդյունքում և Հարկային մարմնի կողմից բացառության սահմանումը և բաց թողնված ժամկետը հարգելի համարվելու որոշումը կարող է ընդունելի չլինել մյուս իրավասու մարմնի կողմից, որի արդյունքում հնարավոր չլինի ընթացք տալ փոխհամաձայնության ընթացակարգին։ Հարկ եմ համարում նշել նաև, որ Ընթացակարգի դիմելու ժամկետը Համաձայնագրով սահմանվում է նվազագույնը 3 տարի:

	3. Օրենսգրքի ուսումնասիրությունից պարզ է դառնում, որ ֆիզիկական անձ հարկ վճարողի լրիվ անվանումը ներառում է նաև ֆիզիկական անձի հայրանունը, ուստի առաջարկում ենք Հավելվածի 6-րդ կետի 1-ին ենթակետում Դիմող ֆիզիկական անձի դեպքում նշել նաև հայրանունը, իսկ նույն կետի 2-րդ ենթակետի «իրավասու մարմնի անունը» բառերն առաջարկում ենք փոխարինել «իրավասու մարմնի անվանումը» բառերով:
	3․ Ընդունվել է։
Նախագծում կատարվել է համապատասխան փոփոխություններ։

	4. Հավելվածի 6-րդ կետի 3-րդ ենթակետում առաջարկում ենք նախատեսել, որ դիմումով կարող է ներկայացվել տեղեկություն նաև այն հոդվածի դրույթի վերաբերյալ, որը կիրառվել է, սակայն չպետք է կիրառվեր, արդյունքում հանգեցրել է հարկման, սակայն չկիրառվելու դեպքում հարկ չէր առաջանա:
	 4․ Ընդունվել է։
Նախագծում կատարվել է համապատասխան փոփոխություններ։ 


	5. Հավելվածի 7-րդ կետի «վերջինիս կողմից Հայաստանի Հանրապետության օրենսդրությամբ սահմանված կարգով լիազորված անձի» բառերն առաջարկում ենք փոխարինել «նրա ներկայացուցչի» բառերով:
	5․ Ընդունվել է։
Նախագծում կատարվել է համապատասխան փոփոխություն։

	6. Նկատի ունենալով «Նորմատիվ իրավական ակտերի մասին» օրենքի 16-րդ հոդվածի 5-րդ մասը, համաձայն որի՝ եթե նորմատիվ իրավական ակտում նշված նորմի կիրառումը պայմանավորված է ստորակետերով կամ «և» կամ «ու», ինչպես նաև «կամ» շաղկապով բաժանված պայմաններով, ապա ստորակետերով կամ «և» կամ «ու» շաղկապներով բաժանված պայմանների մասով այդ նորմի կիրառման համար անհրաժեշտ է բոլոր պայմանների առկայությունը, իսկ «կամ» շաղկապով բաժանված պայմանների մասով բավական է թվարկված պայմաններից առնվազն մեկի առկայությունը՝ առաջարկում ենք Հավելվածի 8-րդ կետի «հայերեն, անգլերեն» բառերը փոխարինել «հայերեն կամ անգլերեն» բառերով, քանի որ նախատեսված կարգավորման արդյունքում ստացվում է, որ դիմողը տեղեկությունները և փաստաթղթերը պետք է ներկայացնի և՛ հայերեն, և՛ անգլերեն լեզուներով միաժամանակ, կամ ռուսերեն լեզվով: Բացի այդ, նույն կետում «էլեկտրոնային տարբերակով» բառերն ունեն հստակեցման կարիք, մասնավորապես՝ ինչ համակարգի կամ փոստի կամ կայքի միջոցով պետք է իրականացվի տեղեկությունների և փաստաթղթերի ներկայացումը: Միևնույն ժամանակ, առաջարկում ենք Հարկային մարմնին, ինչպես նաև գործընթացը լրացուցիչ գործողություններով չծանրաբեռնելու համար նախատեսել այնպիսի կարգավորում, որ անգլերեն կամ ռուսերեն լեզվով տեղեկությունները կամ փաստաթղթերը էլեկտրոնային տարբերակով հարկային մարմին ներկայացնելուն զուգահեռ ներկայացվեն նաև այդ տեղեկությունների կամ փաստաթղթերի հայերեն տարբերակները:
	6․ Ընդունվել է մասնակի։
Նախագծում կատարվել է համապատասխան փոփոխություններ համաձայն փորձագիտական եզրակացության 6-րդ կետի առաջին նախադասության առաջարկության։
Փորձագիտական եզրակացության 6-րդ կետի 2-րդ նախադասությամբ կատարված դիտարկման առնչությամբ հայտնում ենք, որ ՀՀ հարկային օրենսգրքի 4-րդ հոդվածով արդեն իսկ սահմանված է, թե ինչ է ենթադրում էլեկտրոնային եղանակով ծանուցումը:   Փորձագիտական եզրակացության 6-րդ կետի 3-րդ նախադասությամբ կատարված դիտարկումը չի ընդունվել, քանի որ կարծում ենք՝ փաստաթղթերի ծավալը կարող է լինել զգալի, որի հայերեն թարգմանությունը հնարավոր է ունենա ֆինանսական զգալի ազդեցություն Դիմողի համար, որը արդարացված չի լինի այն պարագայում, երբ Հարկային մարմնի փոխհամաձայնության ընթացակարգով զբաղվող համապատասխան ստորաբաժանման աշխատակիցները որպես կանոն տիրապետում են անգլերեն և ռուսերեն լեզուներին։ 

	7. Հավելվածի 9-րդ կետի համաձայն՝ դիմումը ստանալուց հետո 30 աշխատանքային օրվա ընթացքում Հարկային մարմինը գրավոր ծանուցում է (թղթային կամ էլեկտրոնային) Դիմողին՝ Դիմումին ընթացք տալու կամ մերժելու կամ Դիմումով ներկայացված գործարքների վերաբերյալ լրացուցիչ տեղեկատվություն պահանջելու վերաբերյալ: Գտնում ենք՝ հստակեցման կարիք ունի, թե ինչ ժամկետում և ինչ կարգով պետք է քննարկվի դիմումն այն դեպքում, երբ հարկային մարմինը դիմումն ստանալուց հետո 30-րդ աշխատանքային օրը գրավոր ծանուցի դիմողին դիմումով ներկայացված գործարքների վերաբերյալ լրացուցիչ տեղեկատվություն պահանջելու վերաբերյալ: Բացի այդ, պարզ չէ, թե ինչ ժամկետում դիմողի կողմից պետք է ներկայացվի պահանջվող տեղեկատվությունը:
	7․ Ընդունվել է։
Նախագծում կատարվել է համապատասխան փոփոխություն։

	8. Հավելվածի 10-րդ կետի համաձայն՝ Դիմումը ստանալուց հետո, Հարկային մարմինն ուսումնասիրում է գործարքների փաստական հանգամանքները և, անհրաժեշտության դեպքում, դիմում է այլ երկրի իրավասու մարմնին՝ Ընթացակարգի մեկնարկելու նպատակահարմարության հայցով՝ պարզելու Դիմումով ներկայացված գործարքների վերաբերյալ Համաձայնագրի մյուս կողմ հանդիսացող երկրի իրավասու մարմնի դիրքորոշումը: Այս կապակցությամբ հարկ է նկատի ունենալ Օրենսգրքի  377-րդ հոդվածի 2-րդ մասը, համաձայն որի՝ փոխհամաձայնեցման ընթացակարգ կարող է սկսվել Հայաստանի Հանրապետության կամ օտարերկրյա հարկային մարմնի առաջարկով, եթե երկու երկրների միջև առկա է կրկնակի հարկումը բացառելու մասին գործող համաձայնագիր։
	8․Չի ընդունվել։
Խնդիրը կայանում է նրանում, որ փոխհամաձայնեցման ընթացակարգը իրականացվում է բացառապես Համաձայնագրով սահմանված իրավասու մարմինների միջև, սակայն փոխհամաձայնեցման ընթացակարգ մեկնարկելու համար հիմք է հանդիսանում միայն հարկ վճարողի դիմումը: 

	9. Հավելվածի 11-րդ կետում անհրաժեշտ է հստակեցնել, թե ինչ եղանակով է իրականացվելու ծանուցումը: Բացի այդ, «Դիմումն ընդունելու կամ Ընթացակարգ մեկնարկելու հայցը մերժելու» բառերն անհրաժեշտ է փոխարինել «Ընթացակարգ մեկնարկելու հայցն ընդունելու կամ մերժելու» բառերով՝ նկատի ունենալով Հավելվածի 10-րդ կետը:
	9․ Ընդունվել է։
Նախագծում կատարվել է համապատասխան փոփոխություն։

	10. Հավելվածի 3-րդ գլխում նախատեսվել են դրույթներ՝ իրավասու մարմինների միջև քննարկումների վերաբերյալ, մինչդեռ՝ հարկ է նկատի ունենալ, որ նշված գլխի վերնագիրն է իրավասու մարմինների միջև բանակցությունները: Նկատի ունենալով «Նորմատիվ իրավական ակտերի մասին» օրենքի 14-րդ հոդվածի 10-րդ մասը, համաձայն որի՝ նորմատիվ իրավական ակտի բաժիններն ու գլուխները համարակալվում են արաբական թվանշաններով: Բաժիններն ու գլուխները ունենում են վերնագրեր, որոնք պետք է համապատասխանեն դրանց բովանդակությանը՝ անհրաժեշտ է Հավելվածի 3-րդ գլխի բովանդակությունը համապատասխանեցնել վերնագրին:
	10․ Ընդունվել է։
Նախագծում կատարվել է համապատասխան փոփոխություն և Հավելվածի 3-րդ գլխի վերնագիրը համապատասխանեցվել է Հավելվածի 3-րդ գլխի բովանդակությանը։

	11. Հավելվածի 13-րդ կետում հստակեցման կարիք ունի, թե որ գործողությունից հետո, և ինչ ժամկետում է հարկային մարմինը Համաձայնագրի մյուս կողմ հանդիսացող երկրի իրավասու մարմնին ներկայացնում իր դիրքորոշումը: Նույն կետի 1-ին ենթակետում կրկնությունից խուսափելու համար առաջարկում ենք հղում կատարել Հավելվածի 6-րդ կետի 1-ին ենթակետին: Միևնույն ժամանակ, նույն ենթակետում հստակեցման անհրաժեշտ է հստակեցնել, թե ինչ է իրենից ենթադրում հարաբերության որոշման հիմքերը:
	11․ Ընդունվել է։
Նախագծում կատարվել է համապատասխան փոփոխություն։

	12. Հավելվածի 13-րդ կետի 8-րդ ենթակետում վերանայման կարիք ունի «եթե դրանք տեղին են» ձևակերպումը՝ պարզ չէ, թե ով և ինչ հիմքերով է գնահատում ներկայացված ֆինանսական և տնտեսական տեղեկությունների, հաշվետվությունների, բացատրական ուղեցույցերի, Դիմողի փաստաթղթերի և փաստերի տեղին լինելը, ինչը հայեցողության դրսևորման ռիսկեր է պարունակում:
	12․ Ընդունվել է։
Նախագծում կատարվել է համապատասխան փոփոխություն։

	13. Հավելվածի 15-րդ կետի համաձայն՝ այն դեպքում, երբ Հարկային մարմինը Համաձայնագրի մյուս կողմ հանդիսացող երկրի իրավասու մարմնից ստացել է Ընթացակարգ մեկնարկելու նպատակահարմարության հայց, կարող է մերժել հայցը կամ անհրաժեշտության դեպքում պարզաբանում կամ լրացուցիչ տեղեկություններ ստանալու համար դիմել Համաձայնագրի մյուս կողմ հանդիսացող երկրի իրավասու մարմնին։ Առաջարկում ենք նախատեսել կարգավորում նաև հայցը ընդունելու վերաբերյալ՝ նկատի ունենալով, որ նույնանման կարգավորում նախատեսված է հավելվածի 11-րդ կետով, մասնավորապես՝ Հարկային մարմինը ծանուցում է Դիմողին Համաձայնագրի մյուս կողմ հանդիսացող երկրի իրավասու մարմնի կողմից Դիմումն ընդունելու կամ Ընթացակարգ մեկնարկելու հայցը մերժելու մասին որոշումը ստանալուց հետո 10 աշխատանքային օրվա ընթացքում:
	13․ Ընդունվել է։
Նախագծում կատարվել է համապատասխան փոփոխություն։

	14. Հավելվածի 17-րդ կետի «քննարկումների» բառն անհրաժեշտ է փոխարինել «բանակցությունների» բառով՝ նկատի ունենալով Հավելվածի 4-րդ գլխի վերնագիրը: Բացի այդ, առաջարկում ենք հստակեցնել Համառոտ տեղեկանքի ներկայացման կարգը և ժամկետը:
	14․ Ընդունվել է։
Նախագծում կատարվել է համապատասխան փոփոխություն՝ Հավելվածի 3-րդ և 4-րդ գլուխների վերնագրերում օգտագործվել է քննարկում բառը։

	15. Հավելվածի 18-րդ կետի «տեղեկանքի վերաբերյալ վերջնական համաձայնություն ստանալուց հետո» բառերն առաջարկում ենք փոխարինել «տեղեկանքը հաստատվելուց հետո» բառերով՝ նկատի ունենալով Հավելվածի 17-րդ կետը:
	15․ Ընդունվել է։
Նախագծում կատարվել է համապատասխան փոփոխություն։

	16. Հավելվածի 19-րդ կետով նախատեսվում  է 30 աշխատանքային օրվա ընթացքում դիմողի կողմից տեղեկանքի վերաբերյալ դիրքորոշման ներկայացում, միաժամանակ, հավելվածի 20-րդ կետով նախատեսվում է 10 աշխատանքային օրվա ընթացքում տեղեկանքով ներկայացված համաձայնությանը համաձայն լինելու դեպքում դիմողի կողմից հարկային մարմին այդ մասին տեղեկացում, իսկ 21-րդ կետով նախատեսվում է  դիմողի կողմից տեղեկանքով ներկայացված համաձայնությունը մասնակի ընդունելու վերաբերյալ կարգավորում՝ առանց որևէ ժամկետի սահմանման: Նշվածը հաշվի առնելով՝ գտնում ենք, որ նախատեսված ժամկետներն ունեն հստակեցման կարիք: Միևնույն ժամանակ, անհրաժեշտ է հստակեցնել, թե որ պահից է սկսում հոսել նախատեսված ժամկետների ընթացքը:
	16․ Ընդունվել է։
Նախագծում կատարվել է համապատասխան փոփոխություն։

	17. Հավելվածի 22-րդ կետում պարզ չէ, թե ինչ տարբերակով է իրականացվելու դիմողի կողմից իրավասու մարմինների միջև ձեռք բերված համաձայնությունը մերժելը: Բացի այդ, նույն կետի «իրավասու մարմինը գրավոր» բառերն առաջարկում ենք փոխարինել «Հարկային մարմինը գրավոր» բառերով՝ նկատի ունենալով, որ Հայաստանի Հանրապետության իրավասու մարմինը Հավելվածի 3-րդ կետի համաձայն համարվում է Հարկային մարմինը: Միևնույն ժամանակ, պարզաբանման կարիք ունի, թե ինչ ժամկետում և կարգով է իրականացվելու իրավասու մարմինների միջև այլընտրանքային դիրքորոշմանն ընթացք տալը: Հարկ է նկատի ունենալ, որ նախատեսվել են դրույթներ իրավասու մարմինների կողմից դիմողին գրավոր ծանուցելու վերաբերյալ: Գտնում ենք՝ հստակեցման կարիք ունի՝ արդյոք ծանուցումը պետք է ուղարկվի ինչպես Հայաստանի Հանրապետության, այնպես էլ օտարերկրյա հարկային մարմնի կողմից: Պարզ չէ նաև, թե իրավասու մարմինները գործն ավարտելու վերաբերյալ ընդունելու են առանձին որոշումներ, թե միասին՝ մեկ որոշում:
Նշված կետով նախատեսվում է նաև, որ դիմումի վերաբերյալ Համաձայնագրի Կողմ հանդիսացող երկրների իրավասու մարմինների միջև ձեռքբերված համաձայնությունը մերժելու դեպքում, Դիմողը կարող է գործը շարունակել գանգատարկման գործընթացի և (կամ) դատարանի միջոցով՝ օրենսդրությամբ սահմանված կարգով: Գտնում ենք՝ անհրաժեշտ է հստակեցնել, թե որ մարմին պետք է գանգատարկումն իրականացվի, ինչպես նաև ձևակերպումն անհրաժեշտ է խմբագրել, քանի որ գանգատարկման մարմին կամ դատարան դիմելը առանձին ընթացակարգեր են, ինչպիսի պարագայում գործը չի շարունակվում: Միևնույն ժամանակ, «և (կամ)» ձևակերպումն ունի վերանայման կարիք՝  նկատի ունենալով «Նորմատիվ իրավական ակտերի մասին» օրենքի 16-րդ հոդվածը:
	17․Ընդունվել է մասնակի։
Նախագծում կատարվել է համապատասխան փոփոխություն։
Գանգատարկման գործընթացը իրականացվում է համաձայն «Հարկային ծառայության մասին» ՀՀ օրենքի 43.1 հոդվածով, ինչպես նաև «Վարչարարության հիմունքների և վարչական վարույթի մասին» ՀՀ օրենքով։

	18. Հավելվածի 23-րց կետի «Հարկային մարմինը կատարում է համապատասխան քայլեր» ձևակերպումն անհրաժեշտ է վերանայել, քանի որ անորոշ ձևակերպում է, ինչը կարող է հանգեցնել կամայական հայեցողության դրսևորումների:
	18․ Ընդունվել է։
Նախագծում կատարվել է համապատասխան փոփոխություն։

	19. Հավելվածի 26-րդ կետով նախատեսվել են կարգավորումներ գործի լուծման վերաբերյալ, մինչդեռ՝ հարկ է նկատի ունենալով, որ Հավելվածը պետք է վերաբերի հարկային հարցերով վեճերի լուծմանը: Բացի այդ, նույն կետի «իրավասու մարմին» բառերն անհրաժեշտ է փոխարինել «Հարկային մարմին» բառերով՝ նկատի ունենալով, որ հավելվածի մյուս կարգավորումներում որպես իրավասու մարմին նշվում է Համաձայնագրի մյուս կողմ հանդիսացող երկրի իրավասու մարմինը: Միևնույն ժամանակ, «ցանկացած լուծում չստացած գործ» բառերն առաջարկում ենք փոխարինել «լուծում չստացած յուրաքանչյուր գործ»՝ նկատի ունենալով, որ նախատեսված ձևակերպումը կարող է մեկնաբանությունների տեղիք հանդիսանալ:
	19․ Ընդունվել է։
Նախագծում կատարվել է համապատասխան փոփոխություն։

	20. Հավելվածի 27-րդ կետն ունի պարզաբանման կարիք, պարզ չէ, թե ինչ խնդիրների ճշգրտմանը և ինքնուրույն ճշգրտելուն է կարգավորումը վերաբերում:
	20․ Ընդունվել է։
Նախագծում կատարվել է համապատասխան փոփոխություն։

	21. Հավելվածի 28-րդ կետի համաձայն՝ եթե հարկային մարմինը կաշկանդված է դատարանի որոշմամբ, որը խոչընդոտում է Ընթացակարգի շրջանակներում արտոնության տրամադրմանը, Հարկային մարմինը Դիմողին է ներկայացնում այդ դիրքորոշումը՝ բացատրելով այդ որոշման իրավական հիմքերը: Գտնում ենք՝ վերանայման կարիք ունի արտոնության տրամադրման վերաբերյալ կարգավորման նախատեսումը, քանի որ Հավելվածը վերաբերում է հարկային մարմինների միջև վեճերի լուծմանը, և պարզ չէ, թե ինչ արտոնություն պետք է տրամադրվի: Բացի այդ, հարկ է նկատի ունենալ, որ դատարանի որոշումը (դատական ակտը), ի թիվս այլ հատկանիշների, օժտված է կատարելիությամբ, պարտադիրությամբ, ինչպիսի պարագայում նման ձևակերպումը խնդրահարույց է, և անհրաժեշտ է խմբագրել:
	21․ Ընդունվել է։
Նախագծում կատարվել է համապատասխան փոփոխություն։

	22. Հավելվածի 29-րդ կետով նախատեսված կարգավորումն առաջարկում ենք հանել՝ նկատի ունենալով, որ այն դուրս է Հավելվածի կարգավորման առարկայի շրջանակից:
	22․ Ընդունվել է։
Նախագծում կատարվել է համապատասխան փոփոխություն։

	23. Հավելվածի 31-րդ կետում անհրաժեշտ է հստակեցնել, թե ինչ ժամկետում է հարկային մարմինը որոշելու կասեցնել կամ հետաձգել լրացուցիչ հարկային պարտավորությունների հաշվարկը: Միևնույն ժամանակ հարկ  է նկատի ունենալ, որ նախատեսված կարգավորմամբ դիմողի խնդրանքի դեպքում հարկային մարմինը կասեցնելու կամ հետաձգելու է լրացուցիչ հարկային պարտավորությունների հաշվարկը, հետևաբար անհրաժեշտ է պարզաբանել՝ արդյոք գործնականում հնարավոր չեն դեպքեր, երբ բացակայի լրացուցիչ հարկային պարտավորությունների հաշվարկի հետաձգման կամ կասեցման անհրաժեշտությունը: Կարծում ենք, որ Հարկային մարմինը լրացուցիչ հարկային պարտավորությունների հաշվարկը կասեցնում է կամ հետաձգում է ոչ թե ինքնին դիմողի կողմից խնդրանքի առկայության պարագայում, այլ ներկայացված դիմումը բավարարելու դեպքում, ուստի անհրաժեշտ է խմբագրել Հավելվածի 31-րդ կետը, միաժամանակ «խնդրել» բառը փոխարինել «դիմել» բառով՝ որպես իրավական առավել կիրառելի եզրույթ:
	23․ Ընդունվել է։
Նախագծում կատարվել է համապատասխան փոփոխություն։

	24. Հավելվածի 22-րդ և 30-րդ կետերը շարահյուսության տեսանկյունից ունեն խմբագրման կարիք:
	24. Ընդունվել է:
Նախագծում կատարվել են համապատասխան փոփոխություններ։

	25. Գտնում ենք Հավելվածի 32-րդ կետով նախատեսված ժամկետները երկար են, ուստի առաջարկում ենք դիտարկել ժամկետների կրճատման հնարավորությունն Ընթացակարգի այն փուլերում, երբ Դիմողն է դիմում Հարկային մարմնին կամ Հարկային մարմինն է պատասխանում դիմողին՝ համապատասխանաբար նաև վերջիններիս կողմից իրականացվող գործողությունների համար նախատեսված ժամկետներն ևս առաջարկում ենք կրճատել:
	25. Չի ընդունվել։
Հաշվի առնելով վերլուծության ծավալները, և բարդությունը, ինչպես նաև միջազգային փորձը, կարծում ենք որ ժամկետների կրճատումը կխաթարի փոխհամաձայնության ընթացակարգի արդյունավետությունը։



